
editorial
Volta a tempada de verán, e con 
ela multiplícanse as festas e ce-
lebracións por toda a xeografía do 
noso país. Serán moitas as oca-
sións que teremos para compartir 
a nosa música, baile e tradicións, 
e pasar bos momentos sen a penas 
darlle descanso ao corpo. Pero 
tamén serán moitas as ocasións 
para defender a nosa cultura e 
amosala con orgullo en todo mo-
mento e en calquera lugar.

Dende a Asociación de Gaiteiros 
Galegos temos programadas para 
os vindeiros meses diversas activi-
dades, moitas delas ben coñecidas 
por todos vós, e outras novas que 
pretenden dar a coñecer o noso 
traballo a cada vez máis xente. Par-
ticiparemos nunha nova edición do 
Memorial Ricardo Portela, en Pon-
tevedra, coa xa tradicional mostra 
de artesáns, abriremos un novo ca-
miño coa organización dun espazo 
de cultura tradicional dentro das 
actividades do Festigal, que cada 
ano se leva a cabo en Santiago de 
Compostela, e Pardiñas volverá ser 
un referente no mundo da luthería 
na XV Mostra de Instrumentos de 
Música Tradicional.

 Co verán xa rematado, abrirá as 
súas portas a Escola de Música 
Tradicional de Lugo, un proxecto 
polo que se ten loitado durante 
moitos anos e que por fin se fai 
realidade. 

Animámosvos a asistir e participar 
nestas actividades, das que atopa-
redes máis información no portal da 
AGG www.gaiteirosgalegos.com.

A AGG CELEBROU NA FONSAGRADA O II ENCONTRO 
DE TOCADORES DE TROMPA 

Por segundo ano consecutivo, 
a Asociación de Gaiteiros Ga-
legos celebrou o Encontro de 
Tocadores de Trompa. Foi o 31 
de maio, sábado, na localidade 
luguesa da Fonsagrada, durante 
unha intensa xornada na que os 
amantes da música tradicional, e 
máis concretamente da trompa, 
puideron reunirse arredor des-
te pequeno gran instrumento. A 
asistencia de numeroso público 
de distintas partes de Galiza de-
mostra o crecente interese que 
existe pola trompa.

A xornada abriuse cunha intere-
sante charla sobre este instru-
mento en Galiza e nas distintas 
culturas do mundo, na que inter-
viñeron Luciano Pérez, respon-
sable técnico da colección de 
instrumentos musicais do Centro 
de Artesanía e Deseño de Lugo; 
Natalia Regueiro, quen fixo un 
importante estudo da trompa na 
comarca da Fonsagrada, e o re-

coñecido músico e investigador 
Inglés John Wright, que catalo-
gou a maior colección de trom-
pas do mundo, a do Museo do 
Home da cidade de París.

 Á tarde chegou o momento das 
demostracións prácticas, co ar-
tesán experto na fabricación de 
trompas Oliverio Fernández, que 
fixo unha exhibición na fragua. 
Tamén se levou a cabo un curso 
rápido de iniciación á trompa. A 
xornada pechouse cun concerto 
de demostración onde participa-

ron os trompeiros Emilio O Pan-
do, César Fernández, Pablo Car-
pintero, Daniel O Pando e John 
Wright.

A trompa, tamén chamada bi-
rimbao, guimbarda ou harpa 
de boca, mantense viva, en 
distintas formas, en lugares tan 
dispares coma Italia, Francia, 
Vietnam, Rusia ou Noruega. En 
Galicia preservouse só en zonas 
moi concretas. En particular, na 
comarca da Fonsagrada, grazas 
ao labor de mestres coma Emilio 
O Pando e César Fernández.

O presidente da Asociación de 
Gaiteiros Galegos, Santiago Ca-
neiro, amosou a súa satisfacción 
polo éxito do II Encontro de To-
cadores de Trompa e incidiu na 
necesidade de seguir traballan-
do pola música tradicional ga-
lega a través de todas as súas 
expresións para manter vivo tan 
rico e diverso patrimonio.

O  V O C E I R O  D A  A G G

A Asociación de Gaiteiros Gale-
gos celebrou en Melide o pasa-
do 27 de abril, por terceiro ano 
consecutivo, o Seminario sobre 
Palletas e Pallóns para Gaita 
Galega, impartido nesta ocasión 
polos artesáns Sito Carracedo, 
de Lugo, e Amando Domingo 
Cubero, de Ponferrada.

O salón de actos do edificio mul-
tiusos de Melide encheuse de 
persoas que quixeron asomarse 
a algúns dos segredos da afina-
ción e mantemento de palletas e 
pallóns. Malia que estes  compo-
ñentes son fundamentais para a 
gaita galega, a súa importancia 
minusvalórase a miúdo por parte 
dos intérpretes.

Carracedo e Cubero fixeron di-
versas demostracións en vivo 
coas súas propias palletas e 

pallóns. A especificidade des-
tes elementos queda demostra-
da no feito de que, mentres que 
intérpretes de instrumentos de 
lingüeta dobre coma o oboe ou 
o fagot adoitan fabricar as súas 
palletas, no caso dos gaiteiros 
isto non é viable. O oficio de pa-
lleteiro require un alto grao de 
especialización e moitos anos 
de dedicación.

Esta actividade da AGG formou 
parte do programa da IV Folia-
da de Melide, organizada pola 
asociación cultural O Castelo. 
A convocatoria deste ano estivo 
máis concorrida ca nunca, con 
máis de 30 postos na Mostra de 
Artesanía, desde instrumentos 
musicais ata cestería e foxa, 
pasando por tecidos e traballos 
en madeira e pedra. A zona de 
exposicións contou cun apar-
tado especial relacionado coa 
cultura e as tradicións propias 
da comarca da Terra de Melide, 
na que tamén estiveron repre-
sentados os concellos de Santi-
so, Sobrado e Toques.

A Foliada acolleu ademais mostras 
de baile tradicional, obradoiros de 
profesións tradicionais e confe-
rencias sobre xogos populares e 
o mundo da Galicia artesanal.

MELIDE ACOLLEU O III SEMINARIO SOBRE PALLETAS E PALLÓNS PARA GAITA GALEGA

 Conferencias, demostracións, un cursiño de iniciación ao instrumento e un concerto completaron unha
    intensa xornada

John Wright, un dos maiores
coñecedores da trompa no mundo

 Celebrouse no marco da IV Foliada, con 30 expositores e numerosas actividades

PASARRÚAS (13)

Datas Camiño Concello Grupos

05 xull Mar Vilagarcía de Arousa Os Alegres e Froito Novo

11 xull Francés Melide Os Viqueiras e Arume

12 xull Francés Arzúa Millo Verde e Castelo de Melide

13 xull Francés Palas de Rei A Requinta da Laxeira

19 xull Mar Rianxo Os Lerenses e Tinta Femia

19 xull Francés Sarria Faíscas de Solobeira e Os Melidaos

02 ago Francés Pedrafita do Cebreiro Os Enxebres de Cacheiras

08 ago Prata Allariz Gomes Mouro e Maquía

09 ago Prata Xinzo de Limia Ludovaina e O Hórreo

14 ago Prata Verín Abelente e Ansuíña

22 ago Norte Ribadeo Andaina e Saíñas

29 ago Inglés Miño Leña Verde e Os de Armando da Baña

30 ago Inglés Pontedeume Pena do Golpe e Marmurios de Leucoíña

A AGG PROGRAMA A ACTUACIÓN DE 39 GRUPOS DE MÚSICA TRADICIONAL EN ‘VAI DE CAMIÑO’

Vai de Camiño, o festival de 
arte e cultura que o Xaco-
beo organiza nos Camiños 

de Santiago, dálle cabida tamén 
este ano a unha abundante pro-
gramación de música tradicio-
nal, integramente organizada 
pola Asociación de Gaiteiros 
Galegos. 

Está prevista a actuación de 39 
grupos, maiormente nos meses 
de xullo e agosto. Trátase dun-
ha variada mostra das diversas 

formacións que admite a música 
tradicional galega, desde cuar-
tetos ata bandas, pasando por 
requinteiros e murgas.

A programación de música tra-
dicional do Vai de Camiño mobi-
lizará a preto de 200 artistas. É o 
terceiro ano que a AGG organi-
za en exclusiva este cartel, cuxa 
amplitude e variedade contribui-
rá, sen dúbida, a animar un ve-
rán que en Galicia se presenta 
moi folclórico. 

A Requinta de Xián (arriba) e a murga Pai da Cana (abaixo), dous dos grupos que 
participarán no ‘Vai de Camiño’

PROGRAMA DE ACTUACIÓNS

CONCERTOS (13)

Datas Camiño Concello Grupos

06 xun Primitivo Guntín Banda de gaitas Cantigas e Frores

08 xun Primitivo Toques Grupo de baile Ultreira

03 ago Prata Sarreaus Banda de gaitas Abertal

06 ago Prata
San Cristovo 
de Cea

Cuarteto Picuíña

02 ago Prata Riós Requinteiros A Gaita de Sarandón

16 ago Prata Boqueixón Cuarteto Route

17 ago Prata Castrelo do Val Grupo de baile Donaire

28 ago Norte Lourenzá Cuarteto Os Miñotos

02 sep Inglés Cambre Murga Os Revoltas

06 sep Inglés        Paderne Grupo de baile Os Trazantes de Tenorio

06 sep Inglés Ordes Murga Pai da Cana

07 sep Inglés Cabanas Grupo de baile Lembranzas da Ría

10 sep Inglés Oroso Requinteiros A Requinta de Xián + Obradoiro

A Asociación de Gaiteiros 
Galegos súmase este 
ano ao Festigal, os días 

24 e 25 de xullo, coa instala-
ción dun espazo de cultura 
tradicional baixo carpa. Esta 
carpa permanecerá accesible 
desde pola mañá ata ás nove 
da noite, e acollerá diversas 
mostras e actividades relacio-
nadas coa música e a cultura 
tradicionais.

Contarase cos grupos Tinta 
Femia, o día 24, e A Requinta 
da Laxeira, o 25, para animar 

o xantar e as horas da tarde. 
Ademais, dispoñerase a partir 
das oito dun escenario libre 
onde todos os músicos tradi-
cionais que o desexen pode-
rán actuar.

No espazo da AGG desenvol-
veranse asemade obradoiros 
de construción de xoguetes 
sonoros, de instrumentos vexe-
tais, de xogos de baile e de ini-
ciación ao baile galego. Tamén 
está programado un obradoiro 
de regueifas e a actuación dal-
gúns regueifeiros.

A maiores, os visitantes da car-
pa poderán contemplar mos-
tras de instrumentos e traxes 
tradicionais, xoguetes popula-
res e unha exposición conme-
morativa do XX aniversario da 
Asociación de Gaiteiros Gale-
gos. 

O Festigal, que chega este ano 
á sétima edición convertido 
nun escaparate cultural, aco-
lle por primeira vez un espazo 
dedicado á música tradicional 
En base ás cifras de anos an-
teriores, espérase que alome-

nos 20.000 personas pasen 
polo evento ao longo dos dous 
días.

O recinto do Festigal ocupa 
20.000 metros cadrados e con-
ta con zona de acampamento. 
Instalaranse 40 postos de arte-
sanía e tendas, 6 exposicións e 
15 postos de xantar e bares. A 
organización corre a cargo de 
200 persoas, incluídos volunta-
rios. En canto á promoción, fa-
rase a través de 20.000 progra-
mas, 15.000 cartaces e 50.000 
folletos.

O FESTIGAL CONTARÁ ESTE ANO CUN ESPAZO DE CULTURA TRADICIONAL
 A VII edición do evento celébrase os días 24 e 25 de xullo no Campus Sur de Compostela



O certame musical Memorial 
Ricardo Portela, na honra 
do mítico gaiteiro e mestre 

do toque en pechado, chega á súa 
novena edición en Pontevedra os 
próximos 12 e 13 de xullo. A xeito 
de aperitivo, o venres 11 de xullo 
presentarase o disco Foliada nas 
Rías Baixas: homenaxe a Ricardo 
Portela, o mestre, no Teatro Princi-
pal ás nove da noite.

O 12 de xullo, ás 12 do mediodía, 
os grupos inscritos no concurso 
sairán en pasarrúas da Praza de 
Curros Enríquez. Ás oito da tarde 
actuarán os finalistas na Praza da 
Verdura e resolveranse os premios. 
Durante a deliberación do xurado 
haberá unha actuación especial 
de Kevin Carr. O domingo 13 cele-
brarase o Festival de Música Tradi-
cional, a partir das oito da tarde na 
Praza da Verdura, coa actuación 

de Os Campantes da Baña e Va-
amonde, Lamas e Romero.

Os premios do Memorial con dota-
ción económica son de 1.500, 900 
e 600 euros, respectivamente, para 
os tres primeiros clasificados. Ha-
berá un premio especial Seivante 
Goretex, unha gaita creada espe-
cialmente para o Memorial, á mellor 
interpretación en toque pechado. 
Outro premio especial, o Ricardo 
Portela (600 euros), outorgarase á 
mellor intepretación dunha peza do 
repertorio do veterano gaiteiro.

Os dous días do Memorial, a Pra-
za da Verdura acollerá tamén a VII 
Mostra de Artesáns e Instrumen-
tos Tradicionais. Está previsto que 
se xunten 14 artesáns de toda 
Galicia, fabricantes dos distintos 
instrumentos da nosa música tra-
dicional.

A Mostra de Instrumentos 
de Música Tradicional de 
Pardiñas (Guitiriz) cumpre 

15 anos este verán. O evento 
celebrarase, como é habitual, os 
próximos días 2 e 3 de agosto, 
en paralelo á Feira da Música e 
da Arte. 

A Mostra vén reunindo a arredor 
de 20 artesáns da música tradi-
cional, coa participación  de fa-
bricantes de percusión, gaitas, 
zanfonas, trompas e instrumen-
tos de corda e vento. O escenario 
será o mesmo de todos os anos, 
ao pé da igrexa de Pardiñas.

O programa de actividades que 
desenvolve a Mostra inclúe obra-
doiros de xoguetes para nenos, 
obradoiros de baile e un escena-
rio para que os músicos toquen 
e se poida bailar alí mesmo. Ha-
berá dúas actuacións, unha en 
cada xornada.

O evento, ademais da exposición 
de instrumentos musicais, tamén 
ten como finalidade a exaltación 
da música e do baile tradicional 
galegos, dun xeito espontáneo 
e participativo para todos os alí 
presentes. É por iso un punto de 
contacto e relación de artesáns 
e músicos co resto da xente 
que, dun xeito ou doutro, tra-
balla no ámbito cultural galego. 
Asemade, serve como medio de 
difusión destas manifestacións 
culturais, para que persoas que 

non teñen que ver co mundo da 
música tradicional galega poi-
dan coñecela de preto.

 Ademais de ser a primeira mos-
tra que se organizou en todo o 
Estado, é a que máis anos leva 
facéndose ininterrompidamen-
te, chegando a ser hoxe unha 
referencia de todos os luthiers 
e músicos tradicionais, non só 
de Galiza, senón de toda a Pe-
nínsula, pois tamén en Portugal 
ten grande repercusión. Por ela 
pasaron máis de 150 luthiers nas 
edicións anteriores, de practica-
mente todas as comunidades 
autónomas e de Portugal.

Esta mostra, aínda que se en-
marca no festival de Pardiñas, é 
responsabilidade da Asociación 
de Gaiteiros Galegos. Unha co-
misión de catro luthiers de toda 
Galiza son os encargados da 
súa organización e financiación.

PONTEVEDRA ACOLLE O IX MEMORIAL 
RICARDO PORTELA O 12 E 13 DE XULLO

 Comparte escenario, a Praza da Verdura, coa VII Mostra de Artesáns 
de Instrumentos Tradicionais

XV MOSTRA DE INSTRUMENTOS DE PARDIÑAS,
NA PRIMEIRA FIN DE SEMANA DE AGOSTO

 O programa inclúe obradoiros e un escenario para vivir a música 
de xeito participativo

Picuíña, un dos grupos participantes no Memorial do ano pasado
Unha imaxe da Mostra do 2007

A Vicepresidencia da Igualda-
de e do Benestar da Xunta, a 
través da Dirección Xeral de 

Xuventude, e a Área de Cultura da 
Deputación de Lugo asinaron un 
convenio o pasado 2 de xullo para 
a promoción da  música tradicional 
de Galicia entre a mocidade lugue-
sa. Segundo informou o vicepresi-
dente da Deputación, Antón Bao, 
“os obxectivos establecidos neste 
protocolo materializaranse a través 
da posta en funcionamento dunha 
escola de música tradicional que 
servirá como centro de estudo e 
análise desta parte fundamental 
do noso patrimonio inmaterial”.

A escola centrará a súa activida-
de en ofertar unha ensinanza de 
calidade impartida por persoal 
estable e con experiencia acredi-
tada neste tipo de formación. Para 
que a escola funcione coas debi-
das garantías, a Vicepresidencia 
da Igualdade e do Benestar da 
Xunta ofertará locais cos recursos 

axeitados dentro do centro LUG. 
A xestión da escola e a coordi-
nación das actividades que dela 
emanen correrán a cargo da Aso-
ciación de Gaiteiros Galegos.

Esta escola servirá como motor 
para realizar accións formativas, 
seminarios, concertos didácticos, 
obradoiros e todas aquelas acti-
vidades que poidan servir para 
potenciar, difundir e normalizar a 
música tradicional de Galicia. A ac-

tividade da escola, aínda que cen-
trada en Lugo, trasladarase a través 
de diversas accións formativas ás 
distintas comarcas da provincia.

Antón Bao considerou que “é unha 
garantía contar coa Asociación de 
Gaiteiros Galegos para botar a 
andar este ambicioso proxecto. 
Apostamos por unha entidade 
asociativa coma a AGG, consoli-
dada e avalada por máis de vinte 
anos de traballo”.

Este novo centro cubrirá o balei-
ro formativo existente en Lugo en 
materia de música tradicional. Ta-
mén achegará a posibilidade de 
formarse a alumnado proceden-
te da Coruña e Ourense, onde a 
oferta formativa está relegada ao 
ensino de instrumentos tradicio-
nais, sen que existan propostas 
educativas que integren todas as 
disciplinas da música tradicional. 
A implantación deste centro será 
complementaria coa actividade 
que as asociacións, escolas de 
música e conservatorios están 
a facer no eido da música tradi-
cional. A filosofía da escola será 
integradora e tratará de colaborar 
con todas estas entidades para 
actuar de xeito coordinado e cu-
brir as eivas que ata o de agora o 
ensino da música tradicional tiña 
en Lugo. Impartiranse aulas das 
distintas disciplinas vencelladas 
á música tradicional e contarase 
con ensinantes de prestixio con-
trastado.

De esquerda a dereita, Branca Rodríguez Pazos, delegada en Lugo da Vicepresidencia 
de Igualdade; Rubén Cela, director xeral de Xuventude; Antón Bao, vicepresidente 
primeiro da Deputación, e Xaneco Tubío, secretario da AGG

ASÍNASE O CONVENIO PARA CREAR A ESCOLA DE MÚSICA TRADICIONAL DE LUGO
 O centro, froito dun convenio entre a Dirección Xeral de Xuventude e a Deputación, será xestionado pola AGG



UN CONCORRIDO XANTAR GAITEIRO

A Asociación de Gaiteros cumpre 
o 20º aniversario da súa constitu-
ción legal. Na actualidade conta 
con 600 socios e socias distribuí-
dos por todas as comarcas gale-
gas e a Galicia exterior.
 

Medra con tod@as nós...
¡¡Asóciate!!

Pon os teus datos na ficha adxun-
ta e faina chegar á AGG a calque-
ra destes enderezos:

Asociación de Gaiteiros Galegos
Rúa Alfonso XIII, 7, Of. 8
36002. Pontevedra
secretaria@gaiteiros galegos.com
  

COTA ÚNICA ANUAL:
25 EUROS

Un ano máis, a Asocia-
ción de Gaiteiros Gale-
gos convidou ao Xantar 

Gaiteiro a todos os seus socios 
e socias, e en xeral a todos os 
amantes da música tradicional 
galega. O lugar escollido para 
a XIII edición do encontro foi a 
cidade de Lugo. Preto de 200 
persoas xuntáronse o 30 de 
marzo nun hotel da cidade cos 
seus instrumentos, no que foi 
unha gran xornada de confra-
ternidade e exaltación da músi-
ca tradicional.

O día comezou cunha visita 
matutina ao centro da capital 
lucense, onde os músicos fixe-
ron soar os seus instrumentos. 
A elección desta cidade como 
lugar de encontro tivo que ver 
coa súa especial significación 
para a música galega, dado 
que durante moitos anos a AGG 

organizou a Mostra de Música 
Tradicional do Domingo das 
Mozas durante as festas do San 
Froilán.

O Xantar Gaiteiro é un encontro 
anual que en cada edición se 
materializa nunha cidade ou vila 
distintas, tratando de chegar a 
todos os puntos da xeografía 
galega.  O presidente da AGG, 
Santiago Caneiro, resaltou que 
“a Asociación de Gaiteiros Ga-
legos traballa para cohesionar 
a ese enorme colectivo de per-
soas que levan anos traballan-
do para normalizar a presenza 
da nosa música na sociedade. 
Pretendemos que os sons dos 
nosos instrumentos tradicionais 
sexan habituais nas rúas, nos 
medios de comunicación social, 
nas festas e en todos aqueles 
espazos físicos e temporais nos 
que a música ten cabida”.

 A AGG celebrou en Lugo o 30 de marzo a XIII edición desta xornada de encontro

César Fernández, tocador de trompa

O Freixo das Pontes, célebre gaiteiro 
tradicional

Susana Seivane, acompañada por algúns mestres gaiteiros


